
bogʻbonlar moʻl hosil yetishtirib, nafaqat oʻzlarini, balki qoʻshni hududlarda yashagan 

chorvador qavmlarini ham turli xil oziq-ovqat mahsulotlari bilan ta’minlab turganlar. 

Oʻzbekistonda XX asr mobaynida qishloq xoʻjaligi sohasida bir necha marta tubdan qayta 

oʻzgarishlar qilindi. Xususan, sovet hokimiyati yillarida asosan agrar respublika boʻlgan 

https://scienceproblems.uz/
https://doi.org/10.47390/SPR1342V3SI8Y2023N02


SCIENCEPROBLEMS.UZ-Ижтимоий-гуманитар фанларнинг долзарб муаммолари № S/9 (3)-2023 

 

16 

Oʻzbekiston SSRda bu sohada ziddiyatli jarayonlar davom etdi. XX asr 20-yillari oxiri hamda 30-

yillar boshlarida ommaviy ravishda kolxozlar (kollektiv xoʻjaliklar) va sovxozlar (davlat 

xoʻjaliklari) tashkil qilindi.  

XX asr 80-yillari va 90-yillari boshiga kelib, Oʻzbekiston qishloq xoʻjaligida chuqur 

inqiroz hukm surdi. Qishloq xoʻjaligida asosiy rol oʻynagan kolxoz va sovxozlar tizimi inqiroz 

yoqasiga kelib qoldi. Sohada katta oʻzgarishlar va tub islohotlarni amalga oshirish zarur boʻlib 

qoldi.  

Oʻzbekiston Respublikasida mustaqillikka erishilgandan keyin agrar sohaning oʻziga xos 

sharoitlari va xususiyatlarini hisobga olgan holda bozor iqtisodiyoti munosabatlarini 

shakllantirishga e’tibor qaratildi.  

Mavzuga oid adabiyotlar tahlili. Oʻzbekistonda qishloq xoʻjaligini rivojlanish 

bosqichlari tarixchilar, iqtisodchilar va huquqshunoslar tomonidan agrar sohaga oid koʻplab 

ilmiy izlanishlar olib borilgan. Tarixchi olimlardan R.X. Aminova, I.A. Alimov, A.A. Golovanov, 

I.M. Saidov, M. Mahmudovlar bilan bir qatorda B.B. Utemuratov, M.K. Saribaev, G. Karamanova 

va S. Mamajonovlar ham agrar sohaga oid ilmiy tadqiqotlar olib borishgan va nomzodlik 

dissertatsiyalarini himoya qilishgan. S. Mamajonov agrar sohada fermer xoʻjaligining tashkil 

topish jarayoni hamda uning Oʻzbekiston iqtisodiyotidagi oʻrnini oʻrgangan.  

Shuningdek, D. Bobojonova, N. Joʻraev, T. Fayzullaev va boshqalarning tadqiqotlarida 

qayta qurish yillarida kolxozlarning faoliyati atroflicha tahlil etilgan. Oʻzbekiston tarixiga oid 

fundamental tadqiqotlarda ham bu masalaning ayrim jihatlari koʻrsatilgan. Tarixchi olim 

Qaxramon Rajabov boshchiligida yaratilgan Oʻzbekiston tarixiga oid bir qator nashrlar 

(solnoma, ma’lumotnoma, oʻquv qoʻllanma, darslik va tarixiy esselar)da ham koʻrsatilgan 

xronologik davrda Oʻzbekiston qishloq xoʻjaligining transformatsiyasi masalalari tadqiq 

qilingan.  

Tadqiqot metodologiyasi. Maqolani tayyorlashda ob’ektivlik, tarixiylik va qiyosiy tahlil 

metodlaridan foylanilib, arxiv hujjatlari  hamda elektron manbalar asos qilib olindi. 

Tahlil va natijalar. Oʻzbekistonda agrar sohada transformatsiya jarayonlari uch 

bosqichni bosib oʻtdi. Birinchi bosqich 1991-1997 yillarni oʻz ichiga oladi. Bu bosqichda qishloq 

xoʻjaligida barqarorlikni ta’minlash uchun mulkchilikning turli shakllarini joriy etish, kolxoz va 

sovxozlar ichida agrar munosabatlarning yangi turlari (ijara, jamoa, brigada, oila pudrati)ni  

vujudga keltirish ishlari olib borildi. 

Shu bilan birga, agrar soha mamlakat iqtisodiyotni koʻtarish va aholini ish bilan 

ta’minlash uchun katta imkoniyatlarga ega edi. Natijada, avvalo,  agrar sohaning huquqiy asosi 

sifatida “Yer toʻgʻrisida”, “Mulk toʻgʻrisida”, “Kooperatsiya toʻgʻrisida”, “Ijara toʻgʻrisida”, 

“Xoʻjalik jamiyatlari va shirkatlari toʻgʻrisida”, “Dehqon (fermer) xoʻjaligi toʻgʻrisida”, “Suv va 

suvdan foydalanish toʻgʻrisida”gi Oʻzbekiston Respublikasining Qonunlari qabul qilindi. 

Oʻzbekiston Respublikasi agrar siyosatining oʻziga xos tomoni davlat yer egaligini oʻz 

qoʻlida saqlagan holda turli mulkchilik shakllarini qoʻllab-quvvatladi. Dastlab kolxoz va 

sovxozlar faoliyati tanqidiy oʻrganilib chiqildi. Zarar koʻrib ishlayotgan kolxoz va sovxozlar 

jamoa va davlat tasarrufidan chiqarilib, mulkchilikning turli shakllariga aylantirildi. 

Chorvachilik fermalari xususiylashtirila boshlandi. 

Ayniqsa, shaxsiy yordamchi xoʻjaliklarning kengaytirilishi va odamlarga yer berilishi 

agrar sohada chinakam yangilik boʻldi. Oʻzbekistonda umumiy haydaladigan yerlar 4,3 mln. 

gektarni tashkil qiladigan boʻlsa, aholining tomorqa  yerlari 205 ming gektardan to 650 ming 

gektargacha kengaydi. Haydaladigan yerlarning 15 foizi aholiga tomorqa sifatida berildi. 

Iqtisodiy ahvol tang boʻlgan yillarda mamlakat aholisining oziq-ovqatga boʻlgan talabining 60 

foizidan ortigʻini shaxsiy yordamchi xoʻjaliklari ta’minlagan.  

Shaxsiy yordamchi xoʻjaliklari 1990 yil boshida 205 ming gektar boʻlgan boʻlsa, 1992 

yilda 550 ming gektarni tashkil etgan[1]. Kolxozlar va sovxozlarning aksariyati paxta 

yetishtirishga ixtisoslashtirilgan edi. Chigit ekiladigan dala maydonlari barcha ekinzorlarning 

70 foizdan ortigʻini tashkil qilar edi. Ana shunday sharoitda aholini  don va oziq-ovqat 

mahsulotlari bilan ta’minlash uchun asosiy e’tibor shaxsiy yordamchi xoʻjaliklarga qaratildi. 

Shaxsiy tomorqa yerlarining kengayib borishi qishloq xoʻjalik mahsulotlari, ayniqsa, oziq-ovqat 

mahsulotlarini oshirishga imkon berdi.  

1995 yilga kelib shaxsiy yordamchi xoʻjaliklarida jami ishlab chiqarilayotgan goʻshtning 

80%, sutning 90% ga yaqini, kartoshka va sabzovotning 69% yetishtirilgan[2]. 

1997 yilga kelib shaxsiy yordamchi xoʻjaliklari maydoni  respublikada sugʻoriladigan 

yerlarda 650 ming gektardan oshgan. Shaxsiy tomorqa xoʻjaliklari  yerlari  nisbatan koʻp va 

katta boʻlgan hududlar Samarqand, Toshkent, Qashqadaryo va Fargʻona viloyatlari boʻlgan. 

Shaxsiy yordamchi xoʻjaliklarida respublika miqyosidagi kartoshka va sabzavot hajmining 69 

foizi, goʻshtning 80 foizdan koʻprogʻi,  sutning 90 foizi yetishtirilgan. 

Oʻzbekiston Respublikasi mustaqillikka erishgandan keyin fermerlik harakatiga e’tibor 

kuchaydi. Mustaqillikning   dastlabki 4 oyi ichida dehqon (fermer) xoʻjaliklarini yanada 

rivojlantirish maqsadida Oʻzbekiston Respublikasi Prezidentining 1991 yil 29 noyabrida  PF-

295-sonli “Respublikada  dehqon (fermer) xoʻjaliklarini yanada mustahkamlash va tadbirkorlik 

faoliyatini davlat yoʻli bilan qoʻllab-quvvatlash toʻgʻrisida”gi Farmoni va Oʻzbekiston 

Respublikasi Vazirlar Mahkamasining “Respublikada dehqon (fermer) xoʻjaliklarini yanada 

rivojlantirish va mustahkamlash choralari haqida”gi qarori chiqdi. 

Mustaqillikning dastlabki yillarida  fermer xoʻjaliklari faoliyati bilan bogʻliq koʻplab 

muammolar boʻlgan. Bunga sabab koʻp hollarda tuman hokimiyati,  kolxozlar va sovxozlar, 

rayondagi turli tashkilotlarning rahbarlari  tabiiy, mehnat va moliyaviy resurslarni oʻz nazorati 

ostida saqlab qolish uchun dehqon (fermer) xoʻjaliklarini tashkil qilish jarayonlariga toʻsqinlik 

qilishgan. 1990 yillarda qishloq xoʻjaligida barcha ishlovchilarning 5-6 foizi atrofidagi kishilar 

boshqaruv mehnati bilan band boʻlganlar. Dehqon (fermer) xoʻjaliklarning shakllanishi 

rahbarlar va mutaxassislar sonini kamayishiga olib kelardi[3]. Davlat va jamoa xoʻjaligi  

rahbarlari oʻzlaridagi boshqaruv hokimiyatini optimal holatda boʻlishini xohlashgan. Dehqon 

(fermer) xoʻjaliklarini tashkil qilishdan maqsad Respublika aholisini chorvachilik va oziq-ovqat 

mahsulotlariga  boʻlgan talabini qondirish ekanligiga qaramay, xoʻjalik rahbarlari paxta 

yetishtirish uchun shartnomalar tuzishgan. 

Fermerlarga koʻpgina sugʻorish drenaj shaxobchalari yoʻq, unumsiz yerlar ajratib 

berilgan. Aksariyat dehqon xoʻjaliklari chorvani hech qanday sanitariya va yongʻindan 

saqlanish talablariga javob bermaydigan, maxsus moslanmagan molxonalarda boqishgan[4]. 

Dehqon (fermer) xoʻjaliklari bilan kolxoz va sovxozlar bir xil sharoitda boʻlmagan. Koʻp holarda 

yomon ball baniteti past yerlar berilgan. Ekin maydonlarining fermer uyidan  40-50 km masofa 

uzoqlikda boʻlganlari ham boʻlgan. Fermerlarga eski texnikalar ajratilgan, turli xizmatlar uchun 

juda baland narxlar qoʻyilgan. Fermerlarning texnika qoʻyadigan joylari boʻlmagan. Texnikalar 

qishda muzlab qolgan.  

1998 yildan boshlab Oʻzbekistonda agrar sohada islohotlarning ikkinchi bosqichi 

boshlangan (2008 yilgacha davom etgan). Chunki agrar soha bilan bogʻliq boʻlgan bir qancha 

me’yoriy hujjatlar qaytadan ishlab chiqildi. Jumladan, 1998 yil 30 aprelda  Oʻzbekiston 

Respublikasining “Yer kodeksi” hamda “Dehqon xoʻjaligi toʻgʻrisida”, “Fermer xoʻjaligi 

toʻgʻrisida”, “Qishloq xoʻjalik kooperativi (shirkat xoʻjaligi) toʻgʻrisida”gi Qonunlari qabul qilindi.  

Mazkur qonunlarda yer egaligida mavjud boʻlgan mulkchilik munosabatlari uch xil 

shaklga keltirilib, bir-biridan ajratilib asoslandi. Shulardan eng yirik xoʻjalik shakli qishloq 

xoʻjalik kooperativi (shirkat xoʻjaligi) edi.  

Oʻzbekiston Respublikasi  qishloq xoʻjaligida 1998 yildan boshlab jamoa xoʻjaliklari 

shirkat xoʻjaliklariga aylantirila boshlandi. Bundan koʻzlangan asosiy maqsad ijara shartlari 

asosida kishilarda mulkdorlik tuygʻusini uygʻotish va shu orqali mazkur sohani rivojlantirish 

boʻlgan.  

Shuningdek, 2001 yilgacha boʻlgan davrda faoliyat koʻrsatib turgan jamoa xoʻjaliklarini 

paychilikka asoslangan shirkat xoʻjaliklariga aylantirish belgilandi. Jamoa xoʻjaliklari 

(kolxozlar)ni shirkat xoʻjaliklarga aylantirishda xodimlarning cheklangan soni, ekin maydoni, 

mahsulot birligiga ketadigan mehnat sarfining belgilangan me’yorlari asosida aniqlash belgilab 

qoʻyildi[5]. 

Oʻzbekiston Respublikasida 1999 yilning birinchi choragida 439 ta jamoa xoʻjaliklari 

shirkat xoʻjaliklariga aylantirilgan boʻlsa[6], shu yilning oxiriga kelib, yana  445 ta shirkat 

xoʻjaliklari tashkil etildi.  

2001 yilga kelib butun Respublika boʻyicha 1365167 nafar kishi shirkat xoʻjaliklariga 

a’zo boʻlgan. Shirkat xoʻjaligida mulk egaligining pay shakli asosiy oʻrinda boʻlgan. Jami 

paychilar soni 1520990 nafar boʻlib, pay guvohnomasini olganlar soni 1429283 nafar 

boʻlgan[7]. 

Jamoa xoʻjaliklarining shirkat xoʻjaliklariga aylantirilishi natijasida ishchi kuchi sarfi 

kamaygan. Jumladan, 1999 yilda 158 ming nafar, 2001 yilga kelib 394908 nafar kishi qishloq 

xoʻjaligi ishlaridan ozod boʻlgan. Agrar sohada jamoa xoʻjaliklarining shirkat xoʻjaliklariga 

aylantirilishi ish oʻrinlarini qisqartirgan. 2002 yilning 1 yanvarigacha jami 1900 ta xoʻjalik 

shirkat xoʻjaliklariga aylantirilgan. 2002 yilga kelib 1 million 400 mingdan ortiq kishi shirkat 

a’zosi boʻlgan[8]. 

Lekin bu tizim ham amalda oʻzini oqlamadi. Shirkat xoʻjaliklari rahbarlari va shu xoʻjalik 

a’zolari ham bu mulk shaklining mohiyatini anglashmagan. Koʻplab imkoniyatlar va davlatning 

qoʻllab-quvvatlashiga qaramasdan, shirkat xoʻjaliklarining rivojlanishi bu sohada moddiy 

manfaatdorlik tamoyillarini ta’minlamadi. 

1998-2002 yillarda moliyaviy zarar bilan faoliyat koʻrsatayotgan shirkat xoʻjaliklarini 

sanatsiyalash jarayonlari boʻlib oʻtdi. Shuni ta’kidlash kerakki, sanatsiyalash davridan soʻng 

ham aksariyat shirkat xoʻjaliklarining moliyaviy holati tiklanmagan. Sanatsiyalash jarayoni 

amalga oshirilgandan keyin ham  moliyaviy ahvoli oʻnglanmagan shirkat xoʻjaliklari tugatila 

boshlandi. Ular oʻrnida fermer xoʻjaliklarini tashkil etishga kirishildi.  

1998 yil 30 aprelda Oʻzbekiston Respublikasining “Fermer xoʻjaligi toʻgʻrisida”, “Dehqon 

xoʻjaligi toʻgʻrisida”, “Qishloq xoʻjalik kooperativi (shirkat xoʻjaligi) toʻgʻrisida”gi Qonunlari 

qabul qilindi. Mana shu  uchta Qonun Oʻzbekistonda agrar soha siyosatining asosiy 

strategiyasini belgiladi. Agrar sohadagi transformatsiya jarayonlarning yuqori nuqtasi boʻldi. 

Aynan mana shu qonunlar yer egaligining sovetcha andozalarining tugatilishiga nuqta qoʻydi. 

Qishloq xoʻjaligida mulkchilik masalalari oʻz yechimini topdi. Qishloq xoʻjaligida mulkchilik 

munosabatlari 3 xil shaklga aylantirildi. Shu paytgacha dehqon xoʻjaligi, dehqon (fermer) 

xoʻjaligi deb nomlanib kelinayotgan harakat fermerlik harakati deb ataladi.  

1999 yildan boshlab agrar sohada mulkiy munosabatlar oʻzgara boshladi. Chunki 

istiqbolsiz, iqtisodiy jihatdan nochor, zarar koʻrib ishlayotgan xoʻjaliklar tugatilib, ularning 

negizida fermer xoʻjaliklarini tashkil etishga kirishildi.  

2001 yil davomida mulk shakli oʻzgartirilgan xoʻjaliklarning iqtisodiy koʻrsatkichlarida 

ijobiy oʻzgarishlar kuzatiladi. Koʻpchilik xoʻjaliklarda gʻalla hosildorligi ortgan. Fermer 

xoʻjaliklariga aylantirilgan xoʻjaliklar 2000 yilda 1051 mln. soʻm zarar koʻrgan boʻlsa, ularning 

hududida tashkil etilgan fermer xoʻjaliklari 2001 yilni 267,3 mln. soʻm foyda bilan yakunlagan. 

Aynan shu yillardagi suv taqchilligiga qaramay fermer xoʻjaliklari har gektardan olayotgan 

paxta hosildorligini 18,9 sentnerdan 20,4 sentnerga, gʻalla hosildorligini esa 21,3 sentnerdan 

22,7 sentnerga oshirganlar[9].  

Mulkchilikka boʻlgan yangicha munosabat, moddiy manfaatdorlikning yuqoriligi tufayli 

qishloq xoʻjalik mahsulotlarini yetishtirish koʻrsatkichlari keskin koʻtarildi. 2004 yilning 

boshida 326 ta shirkat xoʻjaligi tugatilib, ularning oʻrnida 15161 ta fermer xoʻjaliklari tashkil 

etildi. Yangidan tashkil etilgan fermer xoʻjaliklarida birinchi yilning oʻzidayoq paxtaning 

hosildorligi 6,4 sentnerga, don hosildorligi 5,3 sentnerga oshdi. Rentabellik darajasi paxtada 

12,8 foizdan 18,9 foizga, donchilikda 1,9 foizdan 19,8 foizga yetgan. Moddiy xarajatlar har 

gektariga mineral oʻgʻit boʻyicha 46 kilogramm, yonilgʻi moylash materiallari boʻyicha 67 

kilogrammga kam boʻlgan[10].  

Mamlakat qishloq xoʻjaligida islohotlarni chuqurlashtirish borasida Oʻzbekiston 

Respublikasi Prezidentining 2006 yil 11 yanvardagi “Meva-sabzavotchilik va uzumchilik 

sohasini isloh qilish boʻyicha tashkiliy chora-tadbirlar toʻgʻrisida”gi PQ-255-sonli Qaroriga 

asosan 210 ta shirkat xoʻjaligi belgilandi. Amalda 219 ta shirkat xoʻjaliklari tugatildi va ular 

negizida 40389 ta fermer xoʻjaliklari tashkil etilib, ularga 320424 gektar yer maydoni biriktirib 

berildi. Tashkil etilgan fermer xoʻjaliklarining 30763 tasi (76%) bogʻdorchilik va uzumchilik, 

4713 tasi (11,6%) sabzavotchilikka ixtisoslashgan[11]. 2006 yilda shirkat xoʻjaliklarining 

tugatilishi fermer xoʻjaligini tashkil etishning choʻqqisi boʻlib, shu yilning oʻzida 666 ta xoʻjalikni 

tugatish hisobiga tanlov asosida 74030 ta fermer xoʻjaligi tuzildi. Jami fermer xoʻjaliklar soni 

189235 taga yetdi[12]. Respublika boʻyicha oʻrtacha bir fermer xoʻjaligiga 26,2 gektar yer 

maydoni toʻgʻri kelib, fermer xoʻjaliklarida 1083000 nafardan ortiq kishi mehnat qilgan[13].  

Qishloq xoʻjaligida amalga oshirilgan islohotlar natijasida  1998 yilda fermer 

xoʻjaliklarining soni 23048 tani tashkil qilgan boʻlsa,  2007 yil oxiriga kelib ularning soni 

217095 tani tashkil etgan[14]. 

Fermer xoʻjaliklarining soni koʻpayib borishi bilan birga mehnat bilan band boʻlgan 

ishchilar soni ham oʻsib bordi. Jumladan, 2000 yilda fermer xoʻjaliklarida 279 ming kishi 

mehnat bilan band boʻlgan boʻlsa, 2007 yilda 1343000 nafardan ortiq  kishi mehnat bilan band 

boʻlgan[15]. 

Umuman olganda, Oʻzbekiston Respublikasi Vazirlar Mahkamasining Qarorlariga asosan 

1999 yildan 2007 yilning oxirigacha boʻlgan davrda 2102 ta jamoa va qishloq xoʻjaligi 

kooperativlari tugatilib, ularning oʻrnida  fermer xoʻjaliklari tashkil etildi.Shuni ta’kidlash 

kerakki, shirkat xoʻjaliklari negizida tashkil etilgan fermer xoʻjaliklarining iqtisodiy hamda 

ishlab chiqarish koʻrsatkichlari tahlil qilinganda, shirkat xoʻjaligi davridagiga nisbatan fermer 



SCIENCEPROBLEMS.UZ-Ижтимоий-гуманитар фанларнинг долзарб муаммолари № S/9 (3)-2023 

 

20 

xoʻjaliklarida moddiy resurslar sarfi 15-20 foizga kamayganligi va hosildorlik paxtada 5-7 

sentner, gʻallada 10-12 sentner koʻpayganligi kuzatildi[16]. Oʻtgan yillar tajribasi fermer 

xoʻjaliklarining shirkat xoʻjaliklariga nisbatan ancha yuqori rentabelli faoliyat yuritishini yaqqol 

isbotladi. 

2008 yil 6 oktyabrda Oʻzbekiston Respublikasi Prezidentining “Fermer xoʻjaliklari 

tasarrufidagi yer uchastkalari maydonlarini maqbullashtirish boʻyicha takliflarni ishlab 

chiquvchi maxsus komissiyani tashkil etish toʻgʻrisida”gi Farmoyishi qabul qilinishi bilan agrar 

sohadagi islohotlarning uchinchi bosqichi boshlandi. Bunda fermer xoʻjaliklari yer 

maydonlarining hosildorligi, agrotexnologiyasi, iqtisodiy koʻrsatkichlari va boshqa jihatlari 

hisobga olingan holda optimallashtirildi. Yer uchastkalari kichik boʻlgan va oʻz moddiy texnika 

bazasiga ega  boʻlmagan fermer xoʻjaliklari tugatilib oʻrnida moliyaviy jihatdan barqaror, kuchli 

moddiy-texnika bazasiga ega boʻlgan fermer xoʻjaliklari shakllantirishga kirishildi.  

Bunda fermer xoʻjaliklari yer maydonlaridan samarali foydalanish, yer maydonlarining 

bitta sugʻorish tarmogʻida ekanligi, fermerlarning moliyaviy iqtisodiy holatining barqarorligi, 

mavjud qishloq xoʻjaligi texnikalari bilan ta’minlanganligi, belgilangan tartibda shartnoma 

majburiyatlarini muntazam bajarilishi hamda iqtisodiy koʻrsatkichlari va hududlarning mehnat 

resurslari bilan ta’minlanganlik darajalarini inobatga olgan holda maqbullashtirildi. Dastlab 

fermer xoʻjaliklarining yer maydonlari hosildorligi, agrotexnologiyasi, iqtisodiy koʻrsatkichlari 

va boshqa jihatlari boʻyicha optimallashtirildi. Natijada kichik fermer xoʻjaliklari oʻrnida 

iqtisodiy barqaror va kuchli texnika bazasiga ega boʻlgan yirik fermer xoʻjaliklari vujudga keldi. 

2010 yilda oʻtkazilgan maqbullashtirish natijalariga koʻra, 26753 ta (24,9 foiz) fermer 

xoʻjaligi faoliyati tugatilgan. Fermer xoʻjaliklarining jami soni 80628 tani, shundan 41827 tasi 

(51,8 foiz) paxta va gʻallachilik, 4036 tasi (5 foiz) sabzavot va polizchilik, 22159 tasi (27,4 foiz) 

bogʻ va uzumchilik, 6009 tasi (7,5 foiz) chorvachilik hamda 6 ming 597 (8,2 foiz) boshqa 

yoʻnalishlardagi fermer xoʻjaliklaridir[17]. Oʻrtacha bir fermer xoʻjaligiga toʻgʻri kelgan yer 

maydoni 62,4 gektarga yetgan. Fermer xoʻjaliklarining oʻrtacha yer maydonlari, tarmoqlar 

boʻyicha olib qaraydigan boʻlsak, paxtachilik va gʻallachilikda 70,3 gektardan 84,5 gektargacha, 

sabzavotchilikda 14,8 gektardan 19,1 gektargacha, chorvachilikda 142,8 gektardan 162 

gektargacha koʻpaygan[18]. 

  2014 yilning oxiriga kelib, Respublika boʻyicha jami 73588 ta fermer xoʻjaliklari faoliyat 

olib borgan holda, ularga 5939118 gektar yer uchastkalari ijaraga berilgan. Fermer 

xoʻjaliklarining oʻrtacha yer maydoni 80,7 gektarni tashkil qilgan boʻlsa, 2015 yilning oxiriga 

kelib, Respublika boʻyicha jami 76804 ta fermer xoʻjaligi faoliyat koʻrsatib, ularga 5847170 

gektar yer maydonlari ijaraga berilgan. Fermer xoʻjaliklarining oʻrtacha yer maydoni 76,1 

gektarni tashkil etgan[19].  

2015 yildan keyin Oʻzbekiston agrar siyosatida fermer xoʻjaliklari yer uchastkalarida 

texnik ekinlar, jumladan, paxta maydonlari oʻrnida boshqa ekin turlarini joylashtirish, 

yetishtirishni koʻpaytirishga kirishildi.  

Oʻzbekiston Respublikasi Vazirlar Mahkamasining 2015 yil 15 dekabrdagi “Fermer 

xoʻjaliklarini yuritish uchun berilgan yer uchastkalari maydonlarini maqbullashtirish chora-

tadbirlari toʻgʻrisida”gi 362-sonli Qarori asososan fermer xoʻjaliklarining yer maydonlarini 

qaytadan maqbullashtirish jarayonlari boshlandi. Maqbullashtirish  natijalariga koʻra, 2016 

yilning oxiriga kelib, fermer xoʻjaliklarining soni jami 160372 tani, ularning oʻrtacha yer 

maydoni 22,3 gektarni, shu jumladan, paxtachilik va gʻallachilik yoʻnalishidagi fermer 

xoʻjaliklariniki 55,2 gektarni tashkil etgan[20]. Qishloq xoʻjaligida 250 mingdan ortiq ish oʻrni 

tashkil etildi[21]. 

Oʻzbekiston qishloq xoʻjaligi mahsulotlarining yetishtirilishini  mulkchilik shakllari 

boʻyicha taqsimlab oʻrganilganda, uning 2000 yildan 2016 yilgacha boʻlgan davrida 99,5 foizdan 

ortigʻi  nodavlat tashkilotlar hissasiga, 05  foizdan oz qismi davlat sektoriga toʻgʻri kelgan. Agrar 

sohada bu vazifalar fermer, dehqon xoʻjaliklari va qishloq xoʻjaligi faoliyatini amalga oshiruvchi 

tashkilotlar tomonidan olib boriladi. 

2015 yilda 21564 ta fermer xoʻjaligida qoʻshimcha ishlab chiqarish ishlari amalga 

oshirilgan. Buning natijasida qishloq joylarida 96200 yangi ish oʻrinlari yaratildi. 2016  yilga 

kelib 160 mingdan ziyod fermer xoʻjaliklari  faoliyat yuritayotgan boʻlsa, shulardan 

koʻptarmoqli fermer xoʻjaliklari soni 80257 tani tashkil qilgan[22]. Bundan shunday xulosaga 

kelinadiki, 50 foizdan ortiq fermerlar faqat dehqonchilik va chorvachilik bilan shugʻullanib 

qolmasdan, qayta ishlash sohalarini tashkil etib, qoʻshimcha ishlab chiqarish faoliyatini yoʻlga 

qoʻyganlar.  

Fermerlik harakati Oʻzbekiston iqtisodiyotida qishloq xoʻjaligi mahsulotini ishlab 

chiqarish bilan birga agrar soha taraqqiyotini belgilab beradigan soha ekanligini koʻrsatdi. 

Fermerlikka ustuvor jihat berilishi yerdan samarali foydalanishni yaxshiladi. Qishloq xoʻjaligi 

mahsulotlarining xosildorligi oshishi bilan birga, sifati ham yaxshilandi. Gʻalla va chorvachilikka 

ixtisoslashgan fermer xoʻjaliklari tomonidan chorva mollari naslini yaxshilash va chorvachilik 

mahsulotlarini ishlab chiqarish rivojlandi. Qishloq xoʻjaligi xomashyosini qayta ishlash va 

eksport qilish, qishloq joylarda servis xizmatlari koʻrsatish tizimi takomillashib bordi. 

Oʻzbekistonda  agrar sohada amalga oshirilgan  islohotlar natijasida qishloq xoʻjaligi 

mahsulotlarini yetishtirish koʻrsatkichlari barqaror oʻsib keldi. Mazkur davrda agrar sohada 

fermer xoʻjaliklari hissasi oshib borib, sifat jihatdan yangi bosqichga koʻtarildi. 

Xulosa. Qishloq xoʻjaligida olib borilayotgan islohotlar, tizimli tadbirlar natijasida 

qishloq xoʻjaligida barqaror oʻsish sur’ati 2010-2016 yillar mobaynida oʻrtacha 106 foizdan 

kam boʻlmagan. Qolaversa, koʻptarmoqli fermer xoʻjaliklarining rivojlanishi natijasida fermer 

xoʻjaliklarida paxta va gʻalladan tashqari sabzavot, poliz, meva, uzum, kartoshka, chorvachilik, 

baliqchilik va asalarichilik sohalari ham rivojlana bordi. Koʻptarmoqli  fermer xoʻjaliklarining 

faoliyatining koʻpayib borishi  qishloq joylarida tadbirkorlik harakatining rivojlanishiga 

turtki boʻlgan. Bu oʻz navbatida, yangi ish oʻrinlarini yaratilishiga zamin hozirladi. 

